
03-11-2026 

 

Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiuppara: 

 

Naalakkersuisunut apeqqutit: 

1. Nunaqarfinni sunngiffimmi aqutsisut pillugit kommunit Namminersorlutik 

Oqartussallu akornanni allaffissornikkut, sulisunut tunngatillugu 

aningaasatigullu akisussaaffiit qanoq agguataarneqarsimappat?  

a. Aamma sunngiffimmi aqutsisut siornatigut atuarfeqarfinnut 

attuumassuteqarneranniit ullumimut suut allanngorsimanersut 

Naalakkersuisut nassuiaateqarsinnaappat? 

2. Nunaqarfinni sunngiffimmi aqutsisut ullumikkut qassiuppat?  

a. Naalakkersuisut kommunikkaartumik nunaqarfikkaartumillu 

amerlassusaat, atorfinitsitaanerminni atugaat kiisalu sulinerminni 

aningaasatigut atugassarititaat pillugit paasissutissiisinnaappat? 

3. Ukiuni 2022-miit 2026-mut nunaqarfinni sunngiffimmi 

sammisassaqartitsinermut ukiumut qanoq annertutigisumik 

aningaasaliisoqartarsimava?  

a. Naalakkersuisut aningaasaliissutit kommunikkaartumik 

nunaqarfikkaartumillu agguataarnerat, kiisalu piffissami tassani 

aningaasaliissutit ikilineqarsimanersut imaluunniit 

amerlineqarsimanersut paasissutissiissutigisinnaavaat? 

4. Sunngiffimmi ingerlatsinerup aaqqissuussaanerani allannguutit nunaqarfinni 

akisussaaffinnik nalorninartorsiortitsinersut, aningaasaliissutit naammattumik 

annertussuseqannginnerannik imaluunniit sunngiffimmi sammisassaqartitsinerit 

ikilinerannik kinguneqarsimanersut Naalakkersuisut misissuisimappat?  

a. Misissuisoqarsimanngippat, Naalakkersuisut tamanna misissorniarpaat? 

5. Nunaqarfinni meeqqat inuusuttullu illoqarfinni meeqqat inuusuttullu assigalugit 

sunngiffimminni sammisassaqarnissamut periarfissaqarnissaat Naalakkersuisut 

qanoq naliliiffigaat?  

a. Naliliinermi paasissutissat imaluunniit misissuisimanerit suut 

tunngavigineqarpat? 

6. Naalakkersuisut kommunit suleqatigalugit nunaqarfinni sunngiffimmi aqutsisut 

sulinerminni atugaat, aningaasaliissutit kiisalu allaffissornikkut atugassarititaat 

pillugit nuna tamakkerlugu misissuisoqarnissaanik suliniuteqarniarpat?  

a. Tassani aamma nunaqarfinni sunngiffimmi sammisassaqartitsinermut 

minnerpaamik suut pisariaqartinneqarnersut, soorlu ininik atuinissamut 

periarfissat, sammisassaqartitsinermut aningaasat kiisalu suliamut 

tunngasumik ikiorneqarnissamut periarfissat, misissorneqarsinnaappat? 

7. Nunaqarfinni sunngiffimmi aqutsisut sulinerminni atugaat 

pitsaanerulersinniarlugit, aammalu nunaqarfinni sunngiffimmi 



 

 

2 
 

sammisassaqartitsinerit siunissami ingerlaannarsinnaanissaat 

qulakkeerniarlugu Naalakkersuisut sunik aalajangersimasunik 

suliniuteqarniarpat?  

a. Suliniutit qaqugu aallartinneqarnissaat imaluunniit 

naammassineqarnissaat naatsorsuutigineqarpa? 

(Inatsisartunut ilaasortaq Jens NapãtôK’, Naleraq) 

 

Tunngavilersuut: 

Nunaqarfinni sunngiffimmi aqutsisut inuiaqatigiinnut pingaarutilimmik suliaqarput. Meeqqat, 

inuusuttut innuttaasullu allat sunngiffimminni sammisassaqartinneqartarnerat aqqutigalugu 

nunaqarfinni ataatsimoorneq, inooqatigiinneq aammalu meeqqat inuusuttullu 

atugarissaarnerat tapersersorneqartarput. 

 

Nunaqarfinni amerlasuuni atuarnerup kingorna meeqqat inuusuttullu aaqqissuussamik 

sammisassaqartinneqarnissaannut periarfissat amerlanngillat. Taamaattumik sunngiffimmi 

aqutsisut suliaat nunaqarfinni immikkut pingaaruteqarpoq. 

Sunngiffimmi ingerlatsinerup atuarfeqarfimmut attuumassuteqarnerani 

allanngortoqarsimanerata kingorna akisussaaffiit, aningaasaliissutit kiisalu allaffissornikkut 

atugassarititaasut qanoq inissisimanersut paaserusunnarpoq. 

Sunngiffimmi aqutsisut suliassatik naammassisinnaassagunikkit, akisussaaffiit 

ersarissuunissaat aammalu aningaasat suliassanut naammattuunissaat pingaaruteqarpoq. 

 

Kulturikkut sunngiffimmilu ingerlatsineq pillugu Inatsisartut inatsisaat nr. 5, 6. juni 2016-

imeersoq naapertorlugu Naalakkersuisut nuna tamakkerlugu kulturikkut sunngiffimmilu 

ingerlatsinermut pingaarnerusumik akisussaaffeqarput, kommunalbestyrelsillu 

kommuniminni ingerlatsinermut akisussaasuullutik. 

 

Taamaattumik Naalakkersuisut kommunillu akornanni akisussaaffiit qanoq 

agguataarneqarsimanersut, aammalu aningaasaliissutit suliassanut naapertuunnersut 

misissorneqarnissaat pisariaqarpoq. 

Aamma nunaqarfinni meeqqat inuusuttullu illoqarfinni meeqqat inuusuttullu assigalugit 

sunngiffimminni sammisassaqarnissamut periarfissaqarnersut paasissallugu 

pingaaruteqarpoq. 

Nunaqarfinni innuttaasut ikinnerugaluarpataluunniit meeqqat inuusuttullu sunngiffimminni 

sammisassaqarnissamut pisariaqartitsisarput. Taamaattumik aningaasaliissutit 

aalajangerneqartarneranni nunaqarfiit immikkut atugaasa eqqarsaatigineqarnissaat 

pingaaruteqarpoq. 

 

Meeqqat inuusuttullu sumiluunniit najugaqaraluarunik sunngiffimminni peqqinnartunik, 

nuannersunik aammalu ineriartornartunik sammisassaqarnissamut periarfissaqartariaqarput. 

Apeqqutit uku siunertaraat nunaqarfinni sunngiffimmi aqutsisut sulinerminni atugaat, 

akisussaaffiit aammalu aningaasaliissutit pillugit paasissutissat ersarinnerulernissaat. 

Aammattaaq Naalakkersuisut nunaqarfinni sunngiffimmi sammisassaqartitsineq 

pitsaanerulersinniarlugu sunik suliniuteqarsinnaanersut paaserusunneqarpoq. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


